
ვარიაციები ტროცკის სიკვდილზე

ინგლისურიდან  თარგმნა გუგა მგელაძემ


დევიდ აივზი ( 1950):  ცნობილი ამერიკელი  დრამატურგი და სცენარისტი. ე.წ.  15 წუთიანი  პიესების  ავტორი.
პიესა ,, ვარიაციები  ტროცკის სიკვდილზე’’  შედის კრებულში  ,,  All in  Timing’’  (1993) და წარმოადგენს ლევ ტროცკის მკვლელობის   სატირულ  ვარიაციებს.  ინდივიდუალური  ვარიაცია გულისხმობს  საპნის ოპერის,  მელოდრამის,  ტრაგედიის სქემატური მახასიათებლების  უტრირებას  გამომწვევად ტრაგიკომიკური ატმოსფეროს შექმნის მიზნით.
 	 მთარგმნელი



პერსონაჟები:
ტროცკი
ქალბატონი ტროცკი
რამონი

მექსიკა, კოიოკანი. ტროცკის კაბინეტი.   წიგნებითა  და ფურცლებით  სავსე მაგიდა.  კედელზე: სარკე.  მარცხნივ  კარი.  ფანჯრიდან   აყვავებული ტროპიკული მცენარეების  ტოტებსაც შეგვიძლია მოვკრათ თვალი.  კედლის მოგრძო  კალენდრის მიხედვით- 1940 წლის 21 აგვისტოა.   
განათება   მაგიდასთან მყოფ    განრისხებულ ტროცკის ეცემა, რომელიც  რაღაცას წერს.  ბუჩქივით  თმა და თხასავით წვერი აქვს.  უკეთია  პატარა  სათვალე. აცვია მუქი ფერის   კოსტუმი.     უკნიდან,   თავში  გარჭობილი წერაყინის ტარი  ჩანს.

პირველი ვარიაცია

ტროცკი ( წერის პროცესში): ,,  პროლეტარიატი  მართალია!  უფრო  სწორად, ყოველთვის მართალი უნდა იყოს. რაც შეეხება, პროლეტარულ რევოლუციას, ის უნდა გაგრძელდეს, მე ვიტყოდი, სამუდამოდ!

(შემოდის  ბებოსავით საყვარელი ქალბატონი ტროცკი.   აცვია კოჭებამდე გრძელი კაბა და მაღალყელიანი ჩექმები.  გრძელი  წიგნი  მოაქვს.)
ქალბატონი ტროცკი:  ლეონ!
ტროცკი: ( წერს):  ,, სამუდამოდ, სამუდამოდ, სამუდამოდ...’’
ქალბატონი ტროცკი: მომისმინე, ლეონ!    ენციკლოპედიას ვკითხულობდი და...
ტროცკი: სტატიის სათაური?
ქალბატონი ტროცკი:  ,, ლეონ  ტროცკი’’.
ტროცკი:  მშვენიერია. ჩემზე ყოფილა.
ქალბატონი ტროცკი: ხოდა, ყურადღებით მომისმინე ( კითხულობს) ,,  1940 წლის 20 აგვისტოს,  მეხიკოს  გარეუბანში მდებარე სოფელ  კოიოკანში, ესპანელმა კომუნისტმა,  სახელად რამონ მერკადერმა   ტროცკის  წერაყინით  თავი  გაუტეხა. ტროცკი  მომდევნო დღეს  დაიღუპა.’’
ტროცკი:   მოიცა, რომელი წლის ენციკლოპედიაა?
ქალბატონი  ტროცკი ( ამოწმებს): 1994 (თუმცა ნებისმიერი წლის  მითითებაა შესაძლებელი).
ტროცკი: უცნაურია.
ქალბატონი ტროცკი: ხო.
ტროცკი:  უცნაური და საინტერესო.   მე ვარ ტროცკი!
ქალბატონი ტროცკი:  რა თქმა უნდა, ძვირფასო.
ტროცკი: ეს კი ჩვენი სახლია  კოიოკანში.
ქალბატონი ტროცკი:  კი.
ტროცკი: ხომ გვყავს  ესპანელი  მებაღე სახელად რამონი?
ქალბატონი ტროცკი: გვყავს.
ტროცკი: ჰმ... ნეტა, სხვა ტროცკებიც თუ  ცხოვრობენ  კოიოკანში?
ქალბატონი ტროცკი:  მეეჭვება. ყოველ შემთხვევაში,  მსგავსი სახელის მქონე  ნამდვილად არა.
ტროცკი: დღეს რა დღეა?
ქალბატონი ტროცკი ( კალენდარს გახედავს): 1940 წლის 21 აგვისტოა.
ტროცკი:  გადავრჩენილვარ! სტატიაში გარკვევით წერია, რომ  მკვლელობა ოცში მოხდა,ხომ? ესე იგი, გუშინ.
ქალბატონი ტროცკი:  ხო, მაგრამ ლეონ...
ტროცკი:  დღეს  კი წესით  მკვდარი უნდა ვიყო და თან  თავში წერაყინი  უნდა მქონდეს გარჭობილი!
ქალბატონი ტროცკი:  ლეონ...
ტროცკი:     ეს ხომ მატყუარა  კაპიტალისტური  პრესის ოინებია!  
ქალბატონი ტროცკი:    შეხედე,   ტარი გიჩანს!
ტროცკი ( სარკეში  იხედება):  ხო, კი,   ნამდვილად  ჰგავს.   უი, ხო,  რამონი  მიყვებოდა  გუშინ   მთის  დალაშქვრის შესახებ. ახლა გამახსენდა, თან  ხელში  წერაყინი ეკავა, თუმცა  ნამდვილად არ მახსოვს ჰქონდა თუ   ისევ  ოთახიდან  გასვლის შემდეგ.  ( ყველაფერს აცნობიერებს)   იყო  დღეს რამონი სამსახურში? 
(ტროცკი    სახით ეცემა მაგიდის ზედაპირს და კვდება.)
(ისმის ზარის ხმა.)

მეორე ვარიაცია

(ტროცკი წერს)
ტროცკი:    ,,დღეს დაცული არავინაა.  ძალის გამოყენების დროა. შესაბამისად,  ჩაგვრის წინააღმდეგ აზვირთებული  პროლეტარული რევოლუცია სამუდამოდ, სამუდამოდ  უნდა გაგრძელდეს...’’
ქალბატონი ტროცკი: ლეონ!
ტროცკი:  ,,სამუდამოდ  მეთქი,  სა-მუ- და-მოდ!’’
ქალბატონი ტროცკი:   მომისმინე, ერთი წუთით.  აი, ენციკლოპედიას ვკითხულობდი და...
ტროცკი:   ბრიტანიკაა?
ქალბატონი ტროცკი:   მისმინე!
ტროცკი: (  დარბაზს):   რევოლუციური  სამყარო  გამარჯვებულთა  ხვედრია.
ქალბატონი ტროცკი: 1940 წლის 20 აგვისტოს,  მეხიკოს  გარეუბანში მდებარე სოფელ  კოიოკანში, ესპანელმა კომუნისტმა,  სახელად რამონ მერკადერმა   ტროცკის  წერაყინით  თავი  გაუტეხა. ტროცკი  მომდევნო დღეს  დაიღუპა.
ტროცკი: ( მოუთმენლად) : ხო, მერე?
ქალბატონი ტროცკი:  მგონი,  თავში  წერაყინი  გაქვს  ჩარჭობილი.
ტროცკი:    ეგ ისედაც ვიცოდი. დილით,  წვერის პარსვისას   შევნიშნე   წერაყინის ტარი, თუმცა  თავიდან  სადგისი მეგონა და  ავღელდი.
ქალბატონი ტროცკი:  არ არის სადგისი.
ტროცკი:  ნუ ამბობ  მაგ სიტყვას!  ხომ იცი,   კოშმარს  მახსენებს.
ქალბატონი ტროცკი:  კარგი, საყვარელო.
ტროცკი:   იმ კოშმარში კი სადგისი თავისით  მერჭობა  თავის ქალაში.
ქალბატონი  ტროცკი:  ხო, ძვირფასო.
ტროცკი:  სწორედ ამიტომაც ავუკრძალე  მოსამსახურეებს სადგისის ტარება.
ქალბატონი ტროცკი:  ხო, მაგრამ, ლეონ...
ტროცკი:  ვერავინ გაბედავს  სადგისით სიარულს, ვერც ის   ესპანელი კომუნისტი
ქალბატონი ტროცკი:  ლეონ!
ტროცკი:   ყინულის გარეშეც  გავძლებთ.  გაუზავებელ ლიქიორსაც მშვენივრად  დავლევ და გამთბარ კოკა-კოლასაც.  ვის რაში აინტერესებს როგორი  ზაფხული  იქნება კოიოკანში?  უი,   ,,ზაფხული  კოიოკანში’’: არც თუ ისე  ცუდი სახელია სიმღერის  სათაურისთვის ( ჩაწერს).   ისე, პრინციპში,   სახლში ყინულის შემოტანა   ნებადართული იქნება, უბრალოდ, მხოლოდ მოზრდილი სახით. არავითარი  დაჩეხვა და დატეხვა.  ნუ, ყოველ შემთხვევაში, სადგისის მეშვეობით ნამდვილად არა.  ყინულის კუბებისთვის საჭირო ლანგარსაც დავუშვებდი, გამოგონებული რომ ყოფილიყო.   ისე,  არაფერი წერია მანდ   ლანგრის შესახებ? ანუ ნამდვილად  წერაყინი მაქვს  გარჭობილი თუ  ლანგარი?
ქალბატონი ტროცკი:   არ წერია აქ ლანგარი.
ტროცკი:  არა?
ქალბატონი ტროცკი:  არა.
ტროცკი:   ხედავ, როგორი იღბლიანი  ბედი მერგო? (  დარბაზს)  ეს კი მხოლოდ   status quo-ს კაპიტალისტური  ახსნაა.
ქალბატონი ტროცკი: ლეონ!
ტროცკი:  აი, შეხედე! (  უჯრიდან  თავის ქალას იღებს): იცი ეს რა არის?
ქალბატონი ტროცკი:  არა.
ტროცკი:   თავის ქალაა
ქალბატონი ტროცკი:  ეგ  კი ვიცოდი,  მაგრამ...
ტროცკი:   ვიყიდე. მე  ხომ  უკვე  მისი   მფლობელი ვარ. რამეს არ გაგონებს?
ტროცკები ( ერთდროულად):   ტროცკის  თავის ქალას.
ტროცკი:    შესაბამისად,  თუ ვთქვათ, მებაღედ  გადაცმული ესპანელი კომუნისტი  თავის ქალაში  რამის ჩარჭობას  გადაწყვეტს, ნუ, თუნდაც ( კინაღამ  სიტყვა ,,სადგისი’’ წამოსცდა!)... ხომ ხვდები არა, რასაც ვგულისხმობ-  ეს  სატყუარა აქ დახვდება.  შეხედავს,  მიხვდება, რომ  ჩემია, რასაც უნდა იმას ჩაარჭობს და  თავის გზაზე  წავა.  აღიარე, ხომ გენიალურია?
ქალბატონი ტროცკი:   თითქმის.
ტროცკი:  ეს კი იმის დამსახურებაა, რომ  ორმოცდაათ წელზე მეტია, რაც ტროცკი ვარ.
ქალბატონი ტროცკი:  ძალიან ცუდი ამბავი მაქვს, ლეონ (  ენციკლოპედიას აჩვენებს)
ტროცკი:   რაო, წერაყინითო?    გენიალურია!   (  კვდება.)

ზარი.


მესამე ვარიაცია

ტროცკი:  სასაცილოა. რატომღაც, ყოველთვის  სადგისი მეგონა.
ქალბატონი ტროცკი:  წერაყინია!  წე-რა-ყი-ნი! შევიდა მაგ გასახეთქ  თავში?

(ტროცკი  კვდება.)
(ზარი.)


მეოთხე  ვარიაცია

ტროცკი  ბოლთას სცემს.
ტროცკი:   ნამდვილად ცუდი ამბავია.
ქალბატონი ტროცკი:   რა მოხდა, ლეონ?
ტროცკი:     რა და თავში  წერაყინი მიდევს!
ქალბატონი ტროცკი:    კი არ  ,,გიდევს’’ , ჩაგარტყეს!   თანაც,  მერკადერს  ბრალდება!
ტროცკი:     გავიგე, ხო,  გავიგე. როგორ მოვიქცე?
ქალბატონი ტროცკი:    ქუდი დაგიფარავს.  მგონი,  ბუმბულებიანი  პანამა  უფრო  გამოგადგება.  ჰა, რას იტყვი?  (  ტროცკის  გამომეტყველებას შენიშნავს და  ჩერდება)
ტროცკი:     ესე იგი, ენციკლოპედიის მიხედვით დღეს ვკვდები, არა?
ქალბატონი ტროცკი:  ხო,  21-ში. ანუ, დღეს.
ტროცკი:   დროც  წერია?
ქალბატონი ტროცკი:  არა.
ტროცკი:    ამ  უაზრო  ენციკლოპედიებს ხომ ვერაფერში გამოიყენებ! ნუ, მოკლედ,  მაქსიმუმ შუაღამემდე მაინც ხომ  მაქვს დრო.
ქალბატონი ტროცკი:   ხო, მართლა, მზარეულს ვახშმად რა მოვამზადებინო ? 
ტროცკი:   დაივიწყე, დღეს  ვერ ვივახშმებთ! ( ტროცკი იატაკზე ეცემა და კვდება).
ქალბატონი ტროცკი:  ნიეტ, ნიეტ, ნიეტ!

(ზარი)


მეხუთე  ვარიაცია

ტროცკი: ის ხომ მებაღეა!
ქალბატონი ტროცკი:   კი.
ტროცკი:   ყოველ შემთხვევაში,  თავს მებაღედ ასაღებს.
ქალბატონი ტროცკი:   ნამდვილად.
ტროცკი:    ეს კი იმას ნიშნავს, რომ შეიძლება  პროლეტარიც  იყოს!
ქალბატონი ტროცკი:    მეც ეგრე მგონია.
ტროცკი:  აბა, რატომ  ჩამარტყა  წერაყინი?
ქალბატონი ტროცკი:  წარმოდგენა არ მაქვს. ხომ არ ჩაგრავდი?
ტროცკი:   მართლა ვერ ვხვდები, რა დავუშავე! ( ჰამლეტივით იჭერს თავის ქალას)
ქალბატონი ტროცკი:   იქნებ, პედანტია.
ტროცკი:   ვინ?
ქალბატონი ტროცკი:   პედანტი.  ისე,  გუშინ მანუელი ხომ არ უნახავს? ხომ გახსოვს, მანუელი? ჩვენი მთავარი მებაღე.
ტროცკი:  ვიცი, ვინცაა მანუელი.
ქალბატონი ტროცკი:  ვიცი, რომ იცი. ხოდა, იმას ვამბობდი, რომ  თუ  რამონმა მანუელი ნახა,  დიდი ალბათობით რამონი კითხავდა:  რამდენად    შეძლებდა ტროცკი ნასტურციუმის  დათვალიებას, ხომ?  ხოლო, მანუელი უპასუხებდა:  დაგავიწყდა, თავში რომ გლიჯე?  ჰა,ჰა,ჰა,ჰა,ჰა,ჰა!
ტროცკი:    აქ უნდა გამეცინა?
ქალბატონი ტროცკი:     იქნებ, შენზე აბოდებდა და ეჭვიანობის ნიადაგზე  მოგკლა?
ტროცკი:    ჰა, ჰა, გავიცინეთ, გვეყო!
ქალბატონი ტროცკი:    რა იყო, ტვინი ხომ არ აგირია?
ტროცკი:    მოკეტე, მოკეტე!  ( კვდება)
ქალბატონი ტროცკი:  ჰა,ჰა,ჰა,ჰა,ჰა,ჰა!

(ზარი.)


მეექვსე ვარიაცია

ტროცკი:   რამონს დაუძახე!
ქალბატონი ტროცკი:  რამონ!
ტროცკი:  დროზე! ხომ ხედავ თავის ქალაში  წერაყინი მაქვს გარჭობილი!
ქალბატონი ტროცკი: რამონ, დაუჩქარე!
( შემოდის რამონი: სომბრეროთო,   პონჩოთი, მექსიკური  სანდლებით და გიტარით)
ტროცკი: დილა მშვიდობისა, რამონ!
რამონი:  დილა მშვიდობისა, სენიორ!  ( ხელს ართმევენ ერთმანეთს)
ტროცკი:  დაჯექი, აბა. ( ქალბატონ ტროცკის): აი, ხომ ხედავ  დამსაქმებელ-დასაქმებულს შორის როგორი იდეალური ურთიერთობაა! ( რამონს)   მისმინე, რამონ,  შენ  ხომ  ჩაგრჩა   წერაყინი ჩემი თავის არეში?
რამონი:   კი არ ჩამრჩა, ჩაგარტყით, სენიორ!
ტროცკი:   უკაცრავად?
რამონი:   ვერ  მიხვდით?   აბა,  წერაყინის  ტარს დააკვირდით.  ნაღდად ჩარტყმულია!
ქალბატონი ტროცკი:  მართალს ამბობს, ლეონ!  ტარს   შეხედე!
რამონი:    ასე რომ, მართებული იქნება, ,,ჩაგრჩა’’ ,,ჩარტყმით’’ ჩაანაცვლოთ.
ტროცკი:   გავიგე, გავიგე. შეგიძლია მითხრა,  ეს რატომ გააკეთე?
რამონი:   მგონი, ენციკლოპედიაში ამოვიკითხე.
ტროცკი: ( აუდიტორიას):   აი, რა ძალა აქვს ნაბეჭდ სიტყვას!
რამონი:   უბრალოდ,  წერაყინის გამოყენება მსურდა, თუმცა   სახლში ვერავინ ვერ მოვიხელთე.
ტროცკი:   საერთოდ,  წარმოდგენა თუ გაქვს  მე ვინა ვარ?  ხვდები, რომ  ამ ოხერი წერაყინით   უმთავრეს  ისტორიულ  ფიგურას გაუტეხე თავი?  სხვა თუ  არაფერი,  რუსეთის რევოლუცია სწორედ მე წამოვიწყე!   სტალინსაც ვებრძოდი!  ბოლოს და ბოლოს,  მსოფლიოს უმთავრესი და უპოპულარულესი   თეორეტიკოსი  ვიყავი!  ამიხსენი, ეს რატომ გააკეთე?  პოლიტიკური უკმაყოფილების  გამო?  ანტიკონტრევოლუციური რეაქციის გამო?
რამონი:  სიყვარულის გამო, სენიორ!
ქალბატონი ტროცკი:  მართალს ამბობს. ლეონ!  (  რამონს  ხელს ჩაჰკიდებს). ვწუხვარ, რომ  ჩვენი სიყვარულის ამბავს  ამ ვითარებაში იგებ.
ტროცკი:  მატყუებ!
ქალბატონი ტროცკი:   სიმართლეა!
ტროცკი:  არა!
რამონი ( ესპანურად):  სი!
ტროცკი:  ღმერთო, რა სულელი ვყოფილვარ!  ( კვდება)

ზარი.


მეშვიდე ვარიაცია

ტროცკი:    ეს რატომ ჩაიდინე, რამონ!
რამონი:  ვერასდროს  გაიგებთ, სენიორ ტროცკი!
ტროცკი:   კოშმარში ვარ!
რამონი:  საბედნიეროდ, ეს მხოლოდ თქვენი კოშმარია, რომელიც მალე დასრულდება!

(ტროცკი  კვდება)

(ზარი.)
მერვე  ვარიაცია

ტროცკი:  კარგი, რამონ.  შეგიძლია წახვიდე!
(  რამონი კარისკენ მიემართება. ჩერდება)
რამონი:  ხო, მართლა,  რაღაც მინდა გკითხოთ, სენიორ ტროცკი!
ტროცკი:   გისმენ!
რამონი:   შეძლებთ   ნასტურციუმის დათვალიერებას?  ძალიან ლამაზია.
ტროცკი:   მეეჭვება, მაგრამ ვნახოთ.
რამონი:   დიდი მადლობა, სენიორ!  ჰასტა ლა ვისტა!   უფრო სწორად, ბუენოს  ნოჩეს! ( გადის)
ტროცკი:    მაშ, ასე! 1940 წლის 21 აგვისტო.  ამ დღეს  ვკვდები, არა?  საინტერესოა!  
ქალბატონი ტროცკი:     მართლაც რა  შთამბეჭდავია, ლეონ, შენი ცოლი რომ ვარ!
ტროცკი:    სასიამოვნოა ამის მოსმენა!
ქალბატონი ტროცკი:  ისე, არ დაგიმალავ,  ხანდახან   მოსაწყენიც კია  ისტორიული პირის ცოლობა!
ტროცკი:    ბოდიშს  გიხდი, ხშირად რომ მიწევდა  სახლიდან გასვლა. უბრალოდ,  რევოლუციას ვჭირდებოდი. 
ქალბატონი ტროცკი:   ხო, მესმის.
ტროცკი: ყველაფერთან ერთად,  სათანადო ემოციის გამოხატვაც მიჭირდა.
ქალბატონი ტროცკი: (  რბილად აპროტესტებს):  არ გინდა, გთხოვ!  არც მე  ვყოფილვარ ის,  ვინც უნდა ვყოფილიყავი!
ტროცკი:  მაინც გვიანია  სინანულისთვის. ხომ ხედავ, თავში  წერაყინი  ჩამიტოვეს!
ქალბატონი ტროცკი:   კი არ ჩაგიტოვეს, ჩაგარტყეს!
ტროცკი:  ესე იგი, ვკვდები არა სიბერის,  სიმსივნის  ან სადგისის  შედეგად,  რისიც  მთელი ცხოვრება მეშინოდა, არამედ    ესპანელი  კომუნისტი მებაღის  მიერ  მოქნეული  წერაყინის მეშვეობით!
ქალბატონი ტროცკი:    ვინ წარმოიდგენდა, ლეონ!
ტროცკი:   გამოდის, რომ  დაქირავებულ მკვლელსაც შეუძლია  ყვავილების მოვლა! მართალია,  მებაღეობას სიმულირებდა, თუმცა  ბაღი ხომ რეალური იყო, არა? საიდან  უნდა მცოდნოდა,  საკუთარ მკვლელთან  რომ მიწევდა ყოველდღიური შეხვედრა?  საიდან უნდა მცოდნოდა თქო, ნასტურციუმის მომვლელის რეალური ვინაობა?  საიდან  უნდა მცოდნოდა, რომ ვერასდროს შევძლებდი 1942-ში გადაღებული  ,,კასაბლანკას’’  ყურებას, რომელიც  მაინც არ მომეწონებოდა? საიდან უნდა მცოდნოდა, რომ  ვერასდროს  მოვესწრებოდი  ატომური  ბომბის შექმნას? ვერც ჰიროსიმაში დაღუპულ 80 000  მკვდარს? ვერც როკენროლს, ვერც გორბაჩოვს, ვერც  ისრაელის სახელმწიფოს?  წარმოდგენა არ მაქვს, საიდან უნდა მცოდნოდა, რომ საკუთარი ქვეყნის წიგნებიდანაც ამომშლიდნენ?
ქალბატონი ტროცკი:  შეიძლება აღგადგინონ კიდეც! ნუ, ნაწილობრივ მაინც!
ტროცკი:     ყველას ცხოვრებაში  დგება მომენტი, როცა  რაღაც უცნაურ  ოთახში  შედიხარ და  ვეღარ გამოდიხარ ანუ შედიხარ და  სამუდამოდ რჩები! ( ირგვლივ იყურება)  ეს კი  ჩემი უკანასკნელი ოთახია!
ქალბატონი ტროცკი:  ხო, მაგრამ,  შენ აქ საერთოდ არ ხარ, ლეონ!
ტროცკი:  აი, ჩემი  მაგიდა, წიგნები, კალენდარი!
ქალბატონი ტროცკი:   არ ხარ მეთქი აქ, ძვირფასო!
ტროცკი:  ამჩნევ ფანჯრიდან შემომავალ შუქს?
ქალბატონი ტროცკი:    ყველაფერი გუშინ მოხდა.  ახლა საავადმყოფოში  ხარ, უგონო  მდგომარეობაში.
ტროცკი:  ყვავილებიან  ბაღში იდექი...
ქალბატონი ტროცკი:   გუშინდელ დღეს  იხსენებ,  ლეონ!
ტროცკი:  შეგიძლია  ის სტატია კიდევ ერთხელ წამიკითხო?
ქალბატონი ტროცკი: 1940 წლის 20 აგვისტოს,  მეხიკოს  გარეუბანში მდებარე სოფელ  კოიოკანში, ესპანელმა კომუნისტმა,  სახელად რამონ მერკადერმა   ტროცკის  წერაყინით  თავი  გაუტეხა. ტროცკი  მომდევნო დღეს  დაიღუპა.
ტროცკი:  წარმოგიდგენია?  კაცმა, რომელსაც  წერაყინი თავში   ჩაარტყეს,   კიდევ ერთი დღე იცოცხლა!    სულ ცოტა იმედის მომცემი მაინცაა , არა?  წავალ,   ნასტურციუმს  მაინც დავხედავ!

(ტროცკი კვდება.  ფანჯრიდან  ჩამავალი  მზის შედეგად  აწითლებული  მცენარეები  ჩანს.)




